
黃芩湯 

  治太陽，少陽合病，自下利者。若嘔者，加半夏、

生薑。  

  黃芩、甘草、芍藥 各三兩 大棗 擘，十二枚。上四味，以水一斗，

煮取三升；去滓，溫服一升，日再服，夜一服。 嘔者，加半夏半升、

生薑三兩。  

〔集註〕： 

   程應旄曰：此之合病者，頭痛，胸滿口苦，咽乾，目眩，或往來寒

熱，或脈大而弦，半表之邪，不待太陽傳遞而即合。少陽裡氣失守，所

以下痢，陽熱漸盛，所以上嘔。故用黃芩湯清熱益陰，半裡清而半表自

解矣。 

   柯琴曰：太陽、少陽合病，是熱邪已入少陽之裡。膽火下攻於脾，

故自下痢，上逆於胃，故兼嘔也。與黃芩湯，酸苦相濟，調中以存陰也。

熱不在半表，故不用柴胡，今熱已入半裡，故黃芩主之。雖非胃實，亦

非胃虛，故不須人參以補中。兼嘔者，故仍加半夏、生薑，以降逆也。 

黃連湯 

  治傷寒胸中有熱，胃中有邪氣，腹中痛欲嘔吐者。  



  黃連 三兩 乾薑 三兩 甘草 三兩 人參 二兩 桂枝 三兩 半夏 半升 

大棗 十二枚。上七味，以水一斗，煮取六升；去滓，溫服一升，日三服，

夜二服。  

〔集註〕： 

  程應旄曰：熱在胸中，有煩躁鬱悶之證可知。胃中反有邪氣，以寒邪

被格在下故也。此證寒熱俱有，較之大青龍之寒熱，已向近裡一層，故

其證不見之表裡際，而只見之上下際。腹中痛者，陰邪在胃而寒乃獨治

於下也。欲嘔吐者，陽邪在胸，而熱乃獨治於上也。此為上下相格治法，

亦寒熱並施，而辛寒易以苦寒，辛熱加以苦熱，更以人參、半夏以補宣

中氣，升降陰陽。自此條而互及瀉心諸湯，皆其法也。 

  成無己曰：濕家下後，舌上如胎者，以丹田有熱，胸中有寒，是邪氣

入裡而為下熱上寒也。此傷寒傳裡而為下寒上熱也。 

   喻昌曰：陰陽悖逆，皆當和解法。 

黃連阿膠湯 

  治少陰病，得之二、三日以上，心中煩不得臥。  

  黃連 四兩 黃芩 一兩 芍藥 二兩 雞子黃 二枚 阿膠 三兩。上五

味，以水五升，先煮三物，取二升，去滓，納膠烊盡，小冷，納雞子黃，

攪令相得，溫服七合，日三服。  

〔集註〕： 

    柯琴曰：此少陰病之瀉心湯也。凡瀉心必藉連、芩，而導引有陰陽

之別。病在三陽，胃中不和，而心下痞硬者，虛則加參、甘補之，實則

加大黃下之。病在少陽，而心中煩不得臥者，既不得用參，甘以助陽，

亦不得用大黃以傷胃矣。用芩、連以直折心火，用阿膠以補腎陰，雞子

黃佐芩、連於瀉心中補心血，芍藥佐阿膠於補陰中斂陰氣，斯則心腎交



合，水升火降。是以扶陰瀉陽之方，變而為滋陰和陽之劑也。是則少陰

之火，各歸其部，心中之煩不得臥可除矣。經曰：陰平陽秘，精神乃治。

斯方之謂歟！ 

理中湯丸 

  治中氣不運，腹中不實，口失滋味，病久不食，臟

腑不調，與傷寒直中太陰，自痢不渴，寒多而嘔等證。  

  人參 三兩 白朮 三兩 甘草 三兩 乾薑 三兩。上四味，搗篩為末，

蜜丸如雞子黃大，以沸湯數合和一丸，研碎，溫服之。日三、四枚，夜

二枚；腹中未熱，益至三、四丸。然不及湯，湯法以四物依兩數切，用

水八升，煮取三升，去滓，溫服一升，日三服。  

  (1)若臍上築者，腎氣動也，去朮加桂四兩。 

  (2)多吐者，去朮加生薑三兩。 

  (3)下多者，還用朮。 

  (4)悸者，加茯苓二兩。 

  (5)渴欲得水者，加朮，足前成四兩半。 

  (6)腹中痛者，加人參，足前成四兩半。 

  (7)寒者，加乾薑，足前成四兩半。 

  (8)腹滿者，去朮加附子一枚。服湯後如食頃，飲熱粥一升許，微自

溫勿發衣被。 

〔集註〕： 

   程應旄曰：陽之動始於溫，溫氣得而穀精運，穀氣升而中氣贍，故

名曰理中，實以燮理之功，予中焦之陽也。若胃陽虛，則中氣失宰，膻

中無發宣之用，六腑無灑陳之功，猶如釜薪失焰，故下致清榖，上失滋

味，五臟凌奪，諸證所由來也。參、朮、炙草，所以守中州，乾薑辛以

溫中，必假之以焰釜薪而騰陽氣，是以穀入於陰，長氣於陽，上輸華蓋，



下攝州都，五臟六腑，皆以受氣，此理中之旨也。若水寒互勝，即當脾

腎雙溫，加以附子，則命門益土母溫矣。白朮補脾，得人參則壅氣，故

臍下動氣；吐多腹滿者，去朮也。加桂以伐腎邪，加生薑以止嘔也。加

附子以消陰也。下多者濕勝也，還用朮燥濕也。渴欲飲水飲渴也，加朮

使飲化津生也。心下悸停水也，加茯苓導水也。腹中痛倍人參，虛痛也。

寒者加乾薑，寒甚也。 

 

 

 

 


